
L I B RO S

P
or Galicia adiante existen enclaves xe-
oliterarios que semellan polarizar
magneticamente o estro dos autores

de noso, envolvéndoos nunha atmosfera tal
que moi dificilmente son que de se subtraer
a poetizar sobre deses lugares. É o que
acontece, coido, coas terras de Lira e, sobre
todo, co seu horizonte mariño, o seu mar, o
Mar de Lira que canta Francisco X. Fernán-
dez Naval nun volume saído
do prelo de Edicións A
Nosa Terra en coidadí-
sima edición, con ilus-
tracións da fotógrafa
Maribel Longueira,
cómplice compañeira
creativa do escritor ou-
rensán radicado na Co-
ruña.

De Fernández Naval é
sobradamente coñecida a
súa produción narrativa,
probablemente o xénero
no que con máis solidez se
manexa o autor e no que
ten publicado títulos de re-
levo como O bosque das an-
tas (Premio Xerais 1988,
obra reeditada este mesmo
ano nunha edición revisada
polo escritor) ou Sombras no
labirinto (1997), narración
intensa, inzada de personaxes
inesquecibles. Ora ben, o au-
tor ten feito tamén incursións
no eido da literatura infanto-
xuvenil -e velaí, poño por caso,
No corazón da fraga (2001) ou
Suso Espada, o misterio do Grial
(2002)- e mesmo no da literatu-
ra de viaxes, escribindo guías pa-
trimoniais e turísticas sobre as
Terras do Tambre, A Coruña ou

Ourense. Mais a súa vocación primeira foi
e é a de poeta, que xa vai alá un cuarto de
século dende que se dera a coñecer co poe-
mario A fonte abagañada, co que obtivera
en 1980 o Premio Cidade de Ourense, obra
tras das que virían outros libros de versos
como Pabellón habitado (1987), Ara solis
(1996) ou Días de cera (1999).

En Mar de Lira hai un mundo de senti-
mentos que estoupan coma galernas  en ca-
da sintagma, pero que plasman nunha rít-
mica lene, a un tempo liviá e decidida, onde
todo configura un suxestivo relato epopeico,
pois que o preto de medio cento de poemas
que compoñen o libro teñen de seu moito
de narrativo, de sucesivos flashes ou estam-

pas nas que Fernández Naval vai verquendo
a súa particular visión sobre xentes e lugares.
Desfilan, así, polos seus versos as historias
dos mariñeiros morriñentos na distancia,
das traidurías do océano, mais tamén do
amoroso tecer nas nasas das redeiras e o pro-
fundo respecto reverencial dos homes do
mar polas impredicibles razóns deste.

Ese mar de Lira, “leira de navegar, eira
de barcas,/ ribeira de baleas derramadas,
carreiro e chaira/ para fóra da illa”, é, xa que
logo, un cosmos que habita o “Home mari-
ño”, que sabe da súa “Estirpe de homemar”,
ser anfibio que nada é sen a mar océana e
devece seguido pola terra firme na que
abrazar aos seus. E todo nunha espiral de
salgas e calafates, de ardentías e pedregais,
mulleres-arroases, escumas, caldeiróns,
congros decabelados, golfeiras, setestrelos,
lóstregos de faro, bítacoras e enmalladas,
escamas, toletes, galgas, laxas e estibadas.
Compañeiros de viaxe, en fin, que compar-
ten as marxes dun mesmo Paradiso, dende
a Foz ata os Forcados, na Angueira, As Ca-
baleiras e As Lobeiras, A Fonte Vella, O Li-
bureiro e Os Miñarzos, xeografías do sal e o
corazón.

Con Mar de Lira Fernández Naval ren-
de homenaxe a unha matria estival adopti-
va, a das terras de Carnota, contra o Pindo
e o Louro, mais tamén a unha fratría singu-
lar, a da súa paisanaxe distintiva, mulleres e
homes coas pupilas anegadas pola borra-
xeira dun océano que aman ata o descon-
certo, ata a lucidez extrema de comprender
que “Ó cabo/ todo é abismo/ e desmemo-
ria,/ coma se fosen días/ de ferro/ ou de
tristura”. Mar de Lira, augas de argazo ou
“escuridade onde a luz se inicia”.

FERNÁNDEZ NAVAL, F.X., Mar de Lira, Ed.
A Nosa Terra,Vigo, 2005, 117 páxinas

H
ai días en que a vida é tan fermosa
que cando me deito vexo como
nacen papoulas nas paredes do

meu cuarto ou como brillan as estrelas do
teito. Hai días en que a vida é luz. Durmo
coa máis fermosa canción de todas as mi-
ñas cancións: “What a wonderful life”, na
voz de Louis Armstrong, despois de rema-
tar todos os traballos inacabados, recoller a
casa e cerrar o caderno no que fun aprei-
xando estes quince meses da miña vida”.
Con este optimista e significativo parágra-
fo conclúe Anxos Sumai –tradutora, docu-
mentalista e bibliotecaria do Consello da
Cultura Galega- a que é a súa segunda en-
trega narrativa tras Anxos de garda (Ed. A
Nosa Terra, 2003, Premio da Crítica de
Galicia), proposta da que nos ocuparamos
nestas mesmas páxinas no seu día. Agora,
nesta Melodía de días usados, que mantén
unha evidente liña de continuidade coa
anterior, non abandona unha fórmula tan
flexible e aberta como a do diario persoal
que tan bos resultados lle dera daquela e
que, sen ningunha dúbida, lle segue a pro-
porcionar incuestionable éxito entre lecto-
res e crítica.

Sumai sabe moverse con  habilidade

nestes parámetros do diario –en clave de
ficción non o esquezamos, aínda
que non é difícil conxecturar
algunhas doses de autobio-
grafía neste volume-, a través
dos que resume, tal e como a
propia autora sinala, quince
meses da súa vida esmiuzados
en breves fragmentos nos que,
co necesario exercicio de vera-
cidade que se lle esixe á pro-
posta, procura a nosa compli-
cidade para amosarnos o seu
universo vivencial particular,
que se estrutura a xeito de invi-
tación pola que o lector  esvara
devagar até sentirse un elemento
imprescindible pois sente, talvez
pola proximidade que xera o uso
da primeira persoa narrativa, co-
mo é veraz todo o que se conta,
como recenden a verdade eses pe-
quenos detalles cotiáns nos que a
protagonista repara, como mesmo
as cousas aparentemente impor-
tantes sofren un proceso a través
do cal se relativizan, con que natu-
ralidade se plasma a realidade pola
que viaxamos a través dos senti-
mentos, mais tamén desde Com-
postela a Catoira nun ir e vir ince-
sante e enriquecedor ou de que xei-
to se tratan temas como a amizade,

os afectos, a tolerancia, as afinidades, a
música...

Lugares, lecturas, referencias, pensa-
mentos..., así pois, que a autora entroniza e
que de anécdota pasan a ser substancia lite-
raria, ofrecendo asemade varias posibilida-
des de lectura: unha, que poderiamos en-
tender como a máis canónica, sería a do
diario; outra viría sendo a que se abeira
baixo un singular xénero novelesco, pois
hai liñas argumentais e personaxes que van
evolucionando e adquiren pesos propio ao

longo destas páxinas, alén de incorpo-
rar discursos de moi heteroxéneas

fontes: poemas, relatos, etc.

Con todo, non coide o lec-
tor que esta entrega é simple-
mente unha continuación do
seu primeiro título. Se se coñe-
ce o espazo da súa xeografía
persoal agora nel agroma un
tratamento máis reflexivo,
mesmo máis depurado respec-
to dos fragmentos orixinarios
colgados na rede que alicerzan
o volume. Do mesmo xeito
neste exercicio, se couber con
maior consciencia e intensida-
de transita a inesgotable curio-
sidade da autora-protagonista,
ecoa a súa voz crítica con acon-
tecementos que teñen lugar ne-
se tempo –o auxe do terrorismo
integrista, por exemplo-, envol-
veita máis unha vez nunha ban-
da sonora que é a desa melodía,
as máis das veces optimista -vi-
da como luz- e que resoa en ca-
da unha das liñas deste libro, en
que literatura e vida van, sem-
pre, de mans dadas.

SUMAI, Anxos, Melodía dos 
días ausentes, Ed. Galaxia,Vigo,
2005, 381 páxinas

